
“Ədibin evi”ndə ümummilli lider Heydər Əliyevin  
95 illiyi münasibətilə ədəbi-musiqili mərasim keçirilib

 � Mayın 16-da İçərişəhərdə “Ədibin evi”ndə 
Azərbaycan xalqının ümummilli lideri, müasir 
dövrün görkəmli ictimai-siyasi xadimi Heydər 
Əliyevin 95 illiyinə həsr edilən ədəbi-musiqili 
yubiley mərasimi keçirilib.

Ulu öndərin nəvəsi, Heydər 
Əliyev Fondunun vitse- 
prezidenti Leyla Əliyeva 
tədbirdə iştirak edib. 

Tədbiri açan Əməkdar 
artist Nərgiz Cəlilova 
Azərbaycan söz sənətinin parlaq 
nümayəndələrindən biri olan 

Mir Cəlal Paşayevin 20 il bu 
evdə yaşayıb-yaratdığını diqqətə 
çatdırıb. Vurğulayıb ki, poeziya, 
yaradıcılıq ruhu ilə zəngin olan 
bu evin hər bir guşəsi bu gün ulu 
öndərin şərəfli ömür yolunun 
nuru ilə yenidən işıqlanıb. O, 
hamının adından Mir Cəlalın 
ailə üzvlərinə bu evin qapılarını 
tədbir iştirakçılarının üzünə 
açdıqları üçün təşəkkürünü 
bildirib. 

Qeyd olunub ki, ilk bəşər 
övladının yarandığı gündən 
saysız-hesabsız insan dünya 
pəncərəsindən boylanıb keçir. 
Yalnız Heydər Əliyev kimi son 
dərəcə əzmkar, mübariz insanlar 
bütün çətinliklərdən mərd-
mərdanə, qələbə çalaraq çıxır və 
adı ilə tarix yazır. 

Mərasimdə ulu öndərin 
zəngin və şərəfli həyat yoluna 
həsr olunmuş “Heydər Əliyev 
və incəsənət” adlı film nümayiş 
etdirilib. Filmdə ümummilli  
liderin Azərbaycanın mədəniyyət 
və incəsənət xadimləri 
ilə görüşünə, Azərbaycan 
musiqisinə, ədəbiyyatına həssas 
münasibətini əks etdirən kadrlar 
yer alıb. 

Filmin nümayişindən 
sonra Heydər Əliyevin “Uşaqlar 
bizim gələcəyimizdir” fikrini 
xatırladan aparıcı qeyd edib 
ki, bu ifadə ümummilli lide-
rin körpələrimizin sağlamlığı, 
təhsili, sosial və mənəvi baxım-
dan təminatı, inkişafı yolunda 
gördüyü geniş miqyaslı işlərdə 

dəfələrlə öz təsdiqini tapıb. 
Onun uşaqlar və gənclərlə bağlı 
siyasətindəki bu qayğı və diqqət 
Azərbaycan Prezidenti İlham 
Əliyev tərəfindən davam etdirilir 
və zənginləşdirilir. 

Daha sonra musiqili-
ədəbi proqram təqdim edilib. 
Respublika İncəsənət Gimna-
ziyasının, Müslüm Maqoma-
yev adına musiqi məktəbinin 

istedadlı şagirdlərinin ifasında 
Azərbaycan şairlərinin şeirləri, 
bəstəkar və xalq mahnıları 
səsləndirilib. 

Tədbirdə Leyla Bəşirova 
“Zərifə sevgisi – Heydər 
sevinci” (Zəlimxan Yaqub), 
beynəlxalq müsabiqələr laureatı 
Kənan Babazadə “Ana” (Sevil 
Əliyeva) və “Elegiya” (Müslüm 
Maqomayev), Ayla Qafqazlı 

“Sevgili canan” və “Sənsiz” 
(Nizami Gəncəvi), respublika və 
beynəlxalq müsabiqələr laure-
atı Səma Həmzəyeva “Sənə də 
qalmaz” (Tofiq Quliyev), Fikrət 
Əliyev “Küçələrə su səpmişəm” 
(xalq mahnısı) və “Leyla” (Rauf 
Hacıyev), Canəli Canəliyev 
“Ayağa dur, Azərbaycan” 
(Məmməd Araz) əsərlərini 
səsləndiriblər. 

Mərasimin maraqlı 
məqamlarından biri isə Leyla 
Əliyevanın babasına həsr etdiyi 
şeirlərini söyləməsi olub. Tama-
şaçılar bu ifada Heydər Əliyev 
ziyasını bir daha duyublar.

Tədbir Süleyman Mahmu-
dovun ifasında “Azərbaycan” 
mahnısı (Müslüm Maqomayev) 
ilə başa çatıb. 

AZƏRTAC

Bakıda Beynəlxalq Hərbi Cərrahlar 
Cəmiyyətinin 30-cu yubiley görüşünün və 

birinci Konqresinin açılış mərasimi keçirilib

 � Dövlət Sərhəd Xidmətinin (DSX) Hərbi Hospitalı ilə 
beynəlxalq tibbi təşkilatlar, nüfuzlu səhiyyə ocaqları arasında 
əməkdaşlıq əlaqələrinin inkişaf etdirilməsi çərçivəsində son illərdə 
Dünya Beynəlxalq Cərrahlar Cəmiyyəti, Ambruaz Pare adına 
Beynəlxalq Hərbi Cərrahlar Forumu (APIMSF) ilə sıx əlaqələr 
yaradılıb.

DSX-nin mətbuat mərkəzindən 
bildiriblər ki, 1988-ci ildə ABŞ-ın Çikaqo 
şəhərində təsis edilmiş APIMSF-in əsas 
məqsədi döyüş əməliyyatları, terror 
hücumları, təbii fəlakətlərin nəticələrinin 
aradan qaldırılması zamanı cərrahiyyə 
əməliyyatlarını həyata keçirən dünyanın 
müxtəlif regionlarından olan peşəkar 
cərrahların təcrübə mübadiləsi üçün 
beynəlxalq platformanın yaradılması, 
araşdırmalar, görüşlər, nəşrlər vasitəsilə 
hərbi cərrahiyyə elminin təşviqinin həyata 
keçirilməsidir.

Bu müddət ərzində APIMSF-in əhatə 
etdiyi ölkələrin coğrafiyası genişlənib. 
Cəmiyyətin işində Azərbaycanın sərhədçi 
cərrahlarının fəal iştirakı nəticəsində 
 2013-cü ildə Bakıda 22-ci simpozium 
təşkil edilib. 2015-ci ildə Tailandda ke-
çirilmiş görüşdə DSX hərbi hospitalının 
rəisi, tibb elmləri doktoru, tibb xidməti 
polkovnik-leytenantı Kənan Yusifzadə 
Ambruaz Pare adına Beynəlxalq Hərbi 
Cərrahlar Forumunun 2017-2019-cu illər 
üzrə prezidenti seçilib.

Bu il mayın 15-də Dövlət Sərhəd 
Xidmətinin təşkilatçılığı ilə Bakıda 
Ambruaz Pare adına Beynəlxalq Hərbi 
Cərrahlar Cəmiyyətinin 30-cu yubiley 
görüşünün və birinci Konqresinin açılış 
mərasimi keçirilib.

Açılış mərasimindən əvvəl konqres 
iştirakçıları Fəxri xiyabanda ümummil-
li lider Heydər Əliyevin və görkəmli 
oftalmoloq-alim, akademik Zərifə xanım 
Əliyevanın əziz xatirələrini hörmətlə yad 
edib, Şəhidlər xiyabanında Azərbaycanın 
müstəqilliyi uğrunda həlak olanların 
məzarlarını ziyarət ediblər.   

Tədbirin açılış mərasimində 
Azərbaycan Respublikası Prezidenti-

nin hüquq mühafizə orqanları ilə iş və 
hərbi məsələlər üzrə köməkçisi-şöbə 
müdiri Fuad Ələsgərov, Dövlət Sərhəd 
Xidmətinin rəisi, general-polkovnik Elçin 
Quliyev və digər rəsmi şəxslər iştirak 
ediblər.

Azərbaycan Respublikasının dövlət 
himninin səsləndirilməsi ilə başlayan 
mərasimdə çıxış edən Fuad Ələsgərov 
Azərbaycan Respublikasının Preziden-
ti İlham Əliyevin salamlarını konqres 
iştirakçılarına çatdırıb. Azərbaycanın 
ərazilərinin 20 faizinin Ermənistan silahlı 
qüvvələri tərəfindən işğal olunması barədə 
məlumat verən Prezidentin köməkçisi ha-
zırda Ermənistanın danışıqlar prosesində 
qeyri-konstruktiv mövqe göstərməsi və 
torpaqlarımızı hələ də işğal altında saxla-
ması səbəbindən sülhün təmin edilməsinin 
mümkün olmadığını deyib. Fuad 
Ələsgərov hərbi cərrahiyyə sahəsində 
beynəlxalq əməkdaşlıq münasibətlərinin 
daha da genişləndirilməsində Beynəlxalq 
Hərbi Cərrahlar Forumuna uğurlar arzu-
layıb.  

Dövlət Sərhəd Xidmətinin rəisi, 
general-polkovnik Elçin Quliyev tədbir 
iştirakçılarını salamlayıb, Azərbaycan 
Respublikası üçün hərbi cərrahiyyənin 
inkişafının əhəmiyyətini xüsusi vur-
ğulayıb. DSX rəisi bu istiqamətdə 
qarşılıqlı faydalı əməkdaşlığın daha da 
genişləndirilməsinin vacibliyini qeyd 
edib.  

Sonra ABŞ-ın Milli Hərbi-Tibbi 
Mərkəzinin cərrahiyyə departamentinin 
professoru Mark Bouer, Ümumdünya 
Cərrahiyyə Cəmiyyətinin baş katibi 
professor Kennet Boffard, DSX Hərbi 
Hospitalının rəisi, Ambruaz Pare adına 
Beynəlxalq Hərbi Cərrahlar Forumunun 

prezidenti, tibb xidməti polkovnik-leyte-
nantı Kənan Yusifzadə çıxış ediblər.

İyirmi bir ölkədən - Azərbaycan, Al-
maniya, ABŞ, Belarus, Böyük Britaniya, 
Cənubi Afrika Respublikası, Finlandiya, 
Fransa, Gürcüstan, Xorvatiya, İran, İsrail, 
Macarıstan, Moldova, Polşa, Rumıniya, 
Rusiya, Səudiyyə Ərəbistanı, Şri-Lanka, 
Türkiyə və Yunanıstandan 156 iştirakçı-
nın qatıldığı beynəlxalq tədbir dörd gün 
davam edəcək.

Konqres çərçivəsində hərbi 
cərrahiyyə sahəsində qabaqcıl təcrübənin 
öyrənilməsi, tətbiq edilən innovasiyalar 
ilə tanışlıq, beynəlxalq tibbi təşkilatlar, 
nüfuzlu səhiyyə ocaqları arasında 
əməkdaşlığın perspektivləri müzakirə 
olunacaq.

Tədbirin fəxri qonaqlarından olan 
amerikalı professor Mark Bouer, Almani-
yadan doktor Michael Engelhardt, Böyük 
Britaniyadan doktor Mansur Ali Xan, 
Cənubi Afrika Respublikasından doktor 
Kennet Boffard, Rusiyadan professor 
Pavel Brusov, Xorvatiyadan doktor 
Zvonimir Lovriç, Türkiyədən professor 
Çağatay Çifter beynəlxalq tədbirin mode-
ratorları və spikerləri funksiyalarını yerinə 
yetirəcəklər.

AZƏRTAC

İstanbulda Azərbaycan və Gürcüstan 
parlament sədrləri arasında görüş olub

 � Azərbaycan Milli 
Məclisinin sədri Oqtay Əsədov ilə 
Gürcüstan parlamentinin sədri 
İrakli Kobaxidze arasında görüş 
olub.

Görüş İstanbulda Qara Dəniz İqtisadi 
Əməkdaşlıq Təşkilatı Parlament Məclisinin 
(QDİƏT PM) 25-ci ildönümünə həsr 
olunmuş Spikerlərin Sammiti çərçivəsində 
keçirilib.

Azərbaycan-Gürcüstan münasibətlərinin 
tarixi köklərə bağlı olduğunu vurğulayan 
spiker İrakli Kobaxidze iki qonşu ölkə 
arasındakı əlaqələrin dinamik inkişafın-
dan, o cümlədən həyata keçirilən birgə 
layihələrin tarixi əhəmiyyətindən bəhs edib. 
İ.Kobaxidze Oqtay Əsədovu Gürcüstana 
səfərə dəvət edib.

Ölkələrimiz arasındakı mövcud 
səmimi dostluq və mehriban qonşu-
luq münasibətlərindən danışan Milli 
Məclisin sədri Oqtay Əsədov bildirib 
ki, Azərbaycan-Gürcüstan əməkdaşlığı 
nümunəvi olmaqla bərabər, xalqlarımızın 
maraqlarını da tam şəkildə ifadə edir. Gür-
cüstana dəvəti qəbul edən Oqtay Əsədov, 
öz növbəsində, İrakli Kobaxidzeni də 
ölkəmizə səfərə dəvət edib.

Hazırda uğurla fəaliyyət göstərən 
Bakı-Tbilisi-Ceyhan, Bakı-Tbilisi-Ərzurum 
neft və qaz, Bakı-Tbilisi-Qars dəmir yolu 
xətti, eləcə də perspektivdə olan TANAP 
və TAP layihələrinin icra vəziyyəti yüksək 
qiymətləndirilib.

Ölkələrimiz arasındakı münasibətlərin 
inkişafında Azərbaycan və Gürcüstan 
parlamentlərinin üzərinə məsuliyyətli və 

şərəfli iş düşdüyünü diqqətə çatdıran tərəflər 
qarşılıqlı maraq doğuran digər məsələlər 
ətrafında da müzakirələr aparıblar. 

Sabir ŞAHTAXTI,  
AZƏRTAC-ın xüsusi müxbiri

İstanbul

Azərbaycan və Türkiyə parlamentlərinin  
sədrləri “Şərəf” medalı ilə təltif olunublar

 � Azərbaycan Respublikası Milli Məclisinin 
sədri Oqtay Əsədov və Türkiyə Böyük Millət Məclisinin 
sədri İsmayıl Qəhrəman Qara Dəniz İqtisadi 
Əməkdaşlıq Təşkilatı Parlament Məclisinin 25 illik 
yubileyi münasibətilə təsis olunan “Şərəf” medalı ilə 
təltif olunublar.

Medal iki qardaş ölkənin parlament sədrlərinə QDİƏT 
 Parlament Məclisinin 25-ci ildönümünə həsr olunmuş 
Spikerlərin Sammiti çərçivəsində təqdim olunub.

Sabir ŞAHTAXTI,  
AZƏRTAC-ın xüsusi müxbiri

İstanbul

Azərbaycan  Respublikası Nazirlər Kabinetinin qərarı
№ 217                 Bakı şəhəri, 15 may 2018-ci il

“Yaşıllıqların uçotunun, kadast-
rının və monitorinqinin aparılması  
Qaydası”nın təsdiq edilməsi haqqında

“Yaşıllıqların mühafizəsi haqqında” 
Azərbaycan Respublikasının 2014-cü il  
2 may tarixli 957-IVQ nömrəli Qanununun 
tətbiqi barədə” Azərbaycan Respublikası 
Prezidentinin 2014-cü il 27 iyun tarixli 190 
nömrəli Fərmanının 1.1.7-ci yarımbəndinin 
icrasını təmin etmək məqsədi ilə və “Yaşıl-

lıqların mühafizəsi haqqında” Azərbaycan 
Respublikasının Qanununda dəyişikliklər 
edilməsi barədə” Azərbaycan Respublikası-
nın 2017-ci il 31 oktyabr tarixli 840-VQD 
nömrəli Qanununun tətbiqi və “Yaşıllıqların 
mühafizəsi haqqında” Azərbaycan Respub-
likasının 2014-cü il 2 may tarixli 957-
IVQ nömrəli Qanununun tətbiqi barədə” 
Azərbaycan Respublikası Prezidentinin  
2014-cü il 27 iyun tarixli 190 nömrəli 
Fərmanında dəyişikliklər edilməsi haqqın-

da” Azərbaycan Respublikası Prezidentinin 
2017-ci il 11 dekabr tarixli 1718 nömrəli 
Fərmanına əsasən Azərbaycan Respublikası-
nın Nazirlər Kabineti QƏRARA  ALIR:

“Yaşıllıqların uçotunun, kadastrının və 
monitorinqinin aparılması Qaydası” təsdiq 
edilsin (əlavə olunur).

Novruz MƏMMƏDOV  
 Azərbaycan Respublikasının  

Baş naziri

Qeyd: Qərara edilmiş əlavələrin tam mətni ilə  www.cabmin.gov.az və www.xalqqazeti.com  
 saytlarında tanış  ola bilərsiniz.


